
Aasiaat 16. september 2020 

 

 

Inatsisartut suleriaasianni § 37 naapertorlugu Naalakkersuisunut imaattunik apeqqute-

qarpunga: 

 

 

1. Naalakkersuisut danskit naalakkersuisuinut singernertuigut nakkutilliissutit 

nunatsinni atuutilersinneqarnissaanut siunertaralugu 

saaffiginnissuteqassamaarpat? 

A. Akissut aappiuppat, suna tunngavingalugu saaffiginnissuteqassamaarpat? 

B. Akissut naamiummat, suna tunngavilagu saaffiginnissuteqarnianngillat? 

 

2.  Kinguaassiuutitsigut atornerluisimasut pineqaatissinneqareersimasut, 

pineqaatissiinerup aallartinneraniit singernerisigut nakkutilliissummik 

ikkussiffigineqartalernissaat Naalakkersuisut siunertaqarpat?  

 

3. Danskit naalakkersuisui politeeqarneq pillugu naaperiusissiorput, nunatsinnut 

suliniutit suliassallu attuumassuteqartut pillugit Naalakkersuisut danskit 

naalakkersuisuinut attaveqarsimappat?  

A. Naaperiusissiamut  naalakkersuisut nunatta pingaarnersiuinera 

allattoqarneqarsimappat pingaarnersiuineq nassuiaqquneqarpoq. 

 

4. Danskit politeeqarneq pillugu naaperiusissiornerminnut tunngatillugu 

naalakkersuisunut saaffiginnissuteqarsimappat? 

 

5. Isertitsiviinni inissat ikippallaarnerat peqqutigalugu inuit inatsisitigut 

illersugaasinnaannginnerat Naalakkersuisut qanoq isumaqarfigivaat? 

 

6. Kinguaassiutitigut atornerlugaasimasut atornerluisumik isertitsivimmi 

inissaqannginnerat peqqutigalugu inuttut ikiorneqartussaatitaanerat 

Naalakkersuisut qanoq iliuuseqarfigivaat? 

 

7. Inatsisartut ukiakkut ataatsimiinnerani aalajangerneqarpoq “Kinguaassiuutitigut 

meeqqanik atornerluisoqarsimatillugu pineqaatissiisarnerup sakkortusinissaanik 

Nunatsinni unnerluussisussaatitaasut kaammattorneqarnissaat siunertaralugu 

Naalagaaffeqatigiinnermi oqartussaasut saaffigineqarnissaannik Naalakkersuisut 

peqquneqarnissaannik Inatsisartut aalajangiiffigisassaattut siunnersuut.” Suliaq 

tamanna sumut killippa? 

A. Qaqagu pineqaatissiisarnerit sakkortunerulernissaat inuiaqatigiit 

naatsorsuutigissavaat? 

 

(Peter Olsen Inuit Ataqatigiit) 

 

Tunngavilersuut: 

 

Singernikkut nakkutigineqarluni pineqaatissiineq nunarsuup sinnerani annertuumik 

atorluangaavoq, minnerunngittumillu Naalagaaffeqatitsinnit Danmark-mi atungaalluni. 

 

Meeqqanut ulorianartorsiortitsiuarneq kialuunniit akuersaarsinnaanngilaa, tamannalu kikkunnit 

tamanit paasilluarneqarsinnaavoq. 

 

Taamaammat imminut aperivunga; sooq naalagaaffeqarteqarput suminginnaava? Singernerisigut 

nakkutilliissummik ikkussiffigineqarsinnaapput, tamannalu pinerlussimallutik pineqaatissinne-

qarsimasunut tamanut atorluarneqarsinnaavoq.Tamatumunnga iliuuseqartoqarniarnersoq 

paaserusuppara.? 

 

Taamatut aperininnut peqqutaavoq aningaasat pineqartussaassammata. Minnerunngitsumillu 

Danskit kalaallillu naalakkersuisuisuisa akornanni meeqqat pillugit suleqatigiittoqarnissaanik 

isumaqatigiittoqarsimanera pissutigalugu. Taamatuttaarlu danskit naalakkersuisuisa poli-

teeqarneq pillugu naaperiusissiornerannut nunatta qanoq iliuuseqarnera paaserusullugu. 

 

Inuit Ataqatigiit kinguaassiuutitigut meeqqanik atornerluisoqarsimatillugu pineqaatissiisarnerup 

sakkortusinissaanik Nunatsinni unnerluussisussaatitaasut kaammattorneqarnissaat siunertaralugu 

Naalagaaffeqatigiinnermi oqartussaasut saaffigineqarnissaannik Naalakkersuisut peqquneqarnis-

saannik Inatsisartut aalajangiiffigisassaattut siunnersuuteqarnikuuvoq. Suliarlu sumut killinner-

soq aamma matumani paaserusuppara. 

 

Taamatut tunngavilersuuteqarlunga matumuuna apeqquteqaatiga ingerlateqqippara. 

 

Kissaatigaaralu apeqqutima ullut qulit iluanni akineqassasoq. 

 

 


